
(bax səhifə 7)

Co Bayden Rusiya ilə ticarətdə qaydaların 
sərtləşdirilməsi təşəbbüslərini imzalayıb 

ABŞ Prezidenti Co Bayden Rusiya 
və Belarusla normal ticarət əlaqələrini 
dayandırmaq, eləcə də Rusiyadan enerji 
daşıyıcıların idxalını qadağan edən 
qanun layihələrini imzalayıb.

Ağ Evin mətbuat xidməti bildirib ki, Co 
Bayden hər iki sənədi imzalayıb.

ABŞ Prezidenti artıq mart ayında 
Rusiyadan enerji daşıyıcıların idxalını 
qadağan edən fərman imzalamışdı. Konq-
res tərəfindən qəbul edilən qanun layihəsi 
əslində bu tədbiri kodlaşdırır.

İmzalanmış sənədə görə, Rusya və Be-
larusdan idxal edilən mallara ABŞ bazarında 
Ümümdünya Ticarət Təşkilatının üzvü olan 
digər ölkələrdən fərqli olaraq daha yüksək 
gömrük rüsumu tətbiq olunacaq. 

Yeni qaydalar 2024-cü il yanvarın 1-dək 
qüvvədə olacaq. Rusiya və Belarusun 
Ukraynaya qarşı aressiv hərəkətləri dayan-

dıracağı və müəyyən olunmuş digər şərtləri 
yerinə yetirəcəyi təqdirdə ABŞ Prezidenti 
normal ticarət münasibətlərini bərpa edə 
bilər. 

“Xalq qəzeti”

Azərbaycanın idman şöhrəti ölkəmizin 
nüfuzunun artmasında önəmli rol oynayır 

Respublikamızın idman sahəsində əldə etdiyi uğurlar aparılan məqsədyönlü 
siyasətin, düşünülən proqramın inamla reallaşdırılmasının məntiqi nəticəsidir. 
Prezident İlham Əliyev Macarıstanda keçirilmiş Güləş üzrə Avropa çempionatında 

iştirak edən Azərbaycan millisinin üzvlərini qəbul edərkən, Budapeştdə reallaşan yarışda 
idmançılarımızın bir daha xalqımızı sevindirdiklərini, böyük qələbə ilə Vətənə qayıtdıq-
larını, əldə etdikləri 16 medalla respublikamızın idman şöhrətini bir qədər də yüksəklərə 
qaldırdıqlarını bildirib. Dövlətimizin başçısı daha sonra deyib: “Bu medalların birini qa-
dın idmançımız qazandı, qalanlarını isə sərbəst güləş və yunan-Roma güləşi üzrə ko-
mandalarımız. Beləliklə, həm sərbəst güləş, həm yunan-Roma güləşi üzrə komandaları-
mız Avropada birinci oldular. Bu, böyük qələbədir, böyük nailiyyətdir. Avropada birinci 
olmaq, istənilən idman növündə birinci olmaq böyük uğur hesab edilə bilər. Əlbəttə ki, 
bir daha Azərbaycan güləşçilərimiz bizim güləşimizi təbliğ etmişlər, çünki güləş bizim 
ənənəvi idman növümüzdür. Güləşin çox böyük ənənələri vardır və bu ənənələr yaşayır”.

Ölkə rəhbəri Azərbaycanda idmanın bütün 
növlərində, o cümlədən güləşdə rəqabətin ildən-
ilə artdığını, müxtəlif ölkələrdə keçirilən yarışlar-
da güclü idmançılarımızın üzə çıxdığını vurğu-
layaraq, bu sahədə yüksək mübarizə şəraitinin 
mövcud olduğu Avropada yüksək nəticələr 
qazanmağı böyük nailiyyət kimi dəyərləndirib. 

Prezident İlham Əliyev daha sonra bir 
müddət bundan əvvəl elə bu otaqda gənc 
güləşçilərlə görüşü zamanı onlara yarışa 
çıxanda müzəffər ölkəni və qalib xalqı təmsil 
etdiklərini unutmamalarını bildirdiyini xatırla-
dıb. Ölkə rəhbəri söhbətində həmin vaxt onları 
gənclər arasında Avropa çempionatında birinci 

yerlə bağlı ürəkdən təbrik edərkən, gələcəkdə 
Azərbaycanı yenidən sevindirəcəklərinə 
əminliyini diqqətə çatdırdığını vurğulayıb və 
böyüklər arasındakı yarışlarda uğurlu nəticələr 
qazanmağın önəmini bildirib: “Həm gənclər, 
həm böyüklər arasında Avropada birinci yeri 
tutmaq bir daha demək istəyirəm ki, böyük 
nailiyyətimizdir və onu göstərir ki, güləşdəki 
ənənələrimiz yaşayır və güclü gənc nəsil 
yetişir. Böyüklər arasında biz öz gücümüzü hər 
dəfə təsdiqləyirik, ölkəmizin idman şöhrəti və 
bütövlükdə ölkəmizin nüfuzu artır”.

(ardı 3-cü səhifədə)

Azərbaycan Güləş Federasiyasına 
maliyyə dəstəyi göstərilməsi haqqında
Azərbaycan Respublikası Prezidentinin Sərəncamı

Azərbaycan Respublikası 
Konstitusiyasının 109-cu maddəsinin 32-ci 
bəndini rəhbər tutaraq qərara alıram:

1. Böyüklər arasında sərbəst və yunan-
Roma güləşçilərinin komanda hesabında 
Azərbaycan millisinin 2022-ci il Avropa 
çempionu olması ilə əlaqədar Azərbaycan 
Respublikasının 2022-ci il dövlət büdcəsində 
nəzərdə tutulmuş Azərbaycan Respublikası 
Prezidentinin ehtiyat fondundan Azərbaycan 
Güləş Federasiyasına 1,0 (bir) milyon manat 
ayrılsın.

2. Azərbaycan Respublikasının Maliyyə 
Nazirliyi bu Sərəncamın 1-ci hissəsində 
göstərilən məbləğdə maliyyələşməni təmin 
etsin.

3. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLIYEV 
Azərbaycan Respublikasının Prezidenti

Bakı şəhəri, 9 aprel 2022-ci il

Prezidentin Mətbuat  
Xidmətinin məlumatı

Azərbaycan Respublikasının Prezidenti İlham Əliyev aprelin 9-da Rusiya 
Federasiyasının Prezidenti Vladimir Putinə zəng edib.

Söhbət əsnasında Ermənistan və 
Azərbaycan arasında postmünaqişə 
dövründə münasibətlərin normallaşdırılması 
məsələlərinə və aprelin 6-da Brüsseldə keçi-
rilmiş görüşə dair fikir mübadiləsi aparılıb.

Prezident İlham Əliyev Azərbaycanın 
Ermənistanla dövlətlərarası münasibətlərin 
qurulması üçün beş prinsipdən ibarət təqdim 
etdiyi sənədi və Ermənistan tərəfinin bu 
prinsipləri qəbul etdiyini xatırladıb.

Telefon danışığı zamanı Ermənistan və 
Azərbaycan arasında sülh müqaviləsinin 

hazırlanması üzrə işçi qrupunun yaradılması, 
sərhədlərin delimitasiyası üzrə komissiyanın 
təsis edilməsi, həmçinin nəqliyyat məsələləri 
üzrə Azərbaycan, Rusiya və Ermənistanın 
iştirak etdiyi işçi qrupunun fəaliyyəti və bu 
çərçivədə növbəti təmaslar barədə söhbət 
aparılıb.  

Tərəflər ikitərəfli münasibətlərin cari 
gündəliyi üzrə sıx əməkdaşlığın davam 
etdirilməsi üçün qarşılıqlı niyyəti bir daha 
ifadə ediblər.

“Mən həmişə Azərbaycan xalqının 
dəstəyini hiss etmişəm və hiss edirəm” 

Möhtərəm dövlət başçımız İlham 
Əliyevin 2018-ci il aprelin 11-də 
növbəti dəfə Prezident seçilməsindən 
dörd il ötür. Seçkilərdən sonra 
düzənlənən andiçmə mərasimindəki 
çıxışında ölkə rəhbərimizin bundan 
sonra da müstəqillik və qələbələr yolu 
ilə gedəcəyimizi necə böyük inamla 
bəyan etdiyini qürurla xatırlayırıq. Za-
man bir daha göstərdi ki, biz növbəti 
dəfə ən doğru seçimi etmişik.

İlham Əliyevin siyasi karyerasında 
və xalq naminə fəaliyyətində atdı-
ğı bütün addımları hər zaman təbii 
alınıb, uğurlu və, düşərli olub. Moskva 
Dövlət Beynəlxalq Münasibətlər 
İnstitutunda təhsilini başa vurduqdan 
sonra orada aspiranturanı bitirərək, 
elmi dərəcə alması və beş il müəllim 
işləməsi, sonra ARDNŞ-də 1-ci vitse-
prezidentliyi, Milli Məclisdə deputatlıq 
fəaliyyəti və AŞPA-da Azərbaycan 
nümayəndə heyətinin rəhbəri ikən 
assambleyanın sədr müavini və büro 
üzvü seçilməsi, 1997-ci ildən bəri Milli 
Olimpiya Komitəsinin prezidenti, Baş 
nazir olması, iqtidar partiyası olan 
YAP-a nümunəvi sədrliyi, Qoşulmama 
Hərəkatında rəhbərliyinin müstəsna 
hal kimi daha bir il uzadılması kimi 
meyarlar bunu təsdiqləyir.

...Azərbaycan rəhbəri daim xalqı-
na güvənən, ondan güc və ilham alan 
Prezidentdir. Tez-tez ictimaiyyət arası-
na çıxması, bölgələrə səfərlər etməsi, 
özünün doğum günlərini, el bayramla-
rını məcburi köçkün soydaşlarımızın 
yanında, işğaldan azad etdiyi rayon-

larda, qəhrəman hərbçilərimizlə birgə 
keçirməsi, sadə camaatla üzbəüz 
görüşlərə gedərək, səmimi söhbətlər 
etməsi onun ali şəxsiyyətinin 
sadəliyini, böyüklüyünü göstərir. 
Elə sözügedən seçkilərdən bir neçə 
ay sonra Sumqayıtın Dənizkənarı 
bulvarında şəhər sakinləri ilə necə 
səmimi görüşdüyünə bu sətirlərin 
müəllifi şəxsən şahidlik edib. Dövlət 
başçısına xitabən söylənən “Siz 
bizim prezidentlər içərisində seçilən 

Prezidentimizsiniz. Biz Sizinlə fəxr 
edirik”, – kimi ürək sözləri məhz 
rəhbərə bəslənən saf duyğuların 
ifadəsi idi. 

...Dövlətimizin başçısı dostluq-
da möhkəm sədaqətli olan müdrik 
şəxsiyyətdir. Səkiz il öncə Praqada 
aprel günlərinə təsadüf edən "Şərq 
tərəfdaşlığı" proqramı sammitində 
qondarma 1915-ci il soyqırımından 
danışaraq Türkiyəni yamanlayan 
ermənilərə dediyi bu sözlərin şimşək 

kimi onların başında necə çaxdı-
ğını yaxşı xatırlayırıq: “Bu masa 
arxasında Türkiyə nümayəndələri 
yoxdur: ancaq mən buradayam 
və Türkiyə-Ermənistan sərhədinin 
niyə bağlı olduğunu deyə bilərəm". 
İlham Əliyevin ona təbii rəğbət və 
sanballı dividendlər qazandıran bu 
kimi cəsarətli addımları, diplomatik 
gedişləri çox olub. 

(ardı 5-ci səhifədə)

Əlimi Qurani-Şərifə basaraq and içirəm: 
Azərbaycan xalqının əsrlər boyu yaratdığı 
milli mənəvi dəyərlərə və ənənələrə sadiq 
qalacağam, onları daim uca tutacağam... 
Bütün Azərbaycan xalqı və biz hamımız 
gələcəyə çox böyük nikbinliklə baxırıq. 
Hamımızın amalı ondan ibarətdir ki, 
ölkəmiz daha da güclənsin, daha da 
qüdrətli dövlətə çevrilsin, Azərbaycan 
vətəndaşları daha da yaxşı yaşasınlar.

İlham ƏLİYEV  
Azərbaycan Respublikasının Prezidenti

“Ukraynada atəşkəs ən qısa 
zamanda əldə olunmalıdır” 

Türkiyənin Milli Müdafiə naziri Hulusi Akar, 
İtaliya və Böyük Britaniyalı həmkarları ilə İstanbulda 
keçirdiyi üçtərəfli görüşün nəticələrinə dair mətbuat 
konftansında bildirib ki, Ukraynanın suverenliyi, 
müstəqilliyi və ərazi bütövlüyünə dəstəyimizi açıq 
şəkildə ifadə etməyə davam edirik.

Hulusi Akar deyib: "Görüşlərimiz zamanı müəyyən etdik 
ki, Ukraynada baş verən son hadisələr fonunda daha çox 
insan tələfatı, mülki itkilər olmaması, humanitar vəziyyətin 
daha da pisləşməməsi üçün ən qısa zamanda atəşkəsə 
ehtiyac var. Bölgədə sülh və təhlükəsizliyin ən qısa zaman-
da bərqərar olması və buna uyğun olaraq sabitliyin təmin 
edilməsi üçün atəşkəsin zəruri olduğunu bəyan edirik".

Müdafiə naziri qeyd edib ki, atəşkəsin əldə olunması ilə 
diplomatiyanın yolu açılacaq.

“Xalq qəzeti”

İdman sahəsində əldə edilmiş uğurlar, bayrağımızın qaldırılması, 
himnimizin səsləndirilməsi vətənpərvərlik hisslərini daha da 
gücləndirirdi və hər birimizə bir daha göstərirdi ki, əgər biz idman 
yarışlarında düşməni təmsil edən idmançıları məğlub edə biliriksə, 
döyüş meydanında da mütləq qələbə qazanacağıq. Belə də oldu.

İlham ƏLİYEV 
Azərbaycan Respublikasının Prezidenti

USER 2
Машинописный текст



Brüssel görüşü regionda etibarlı 
sülhün formalaşmasına xidmət edir

Azərbaycan Respublikasının Pre-
zidenti yanında Dövlət İdarəçilik Aka-
demiyasının professoru, Milli Məclisin 
deputatı Elman Nəsirov görüşün 
yekunu barədə təəssüratlarını bizimlə 
bölüşərkən dedi:

– Prezident İlham Əliyev və Avropa 
İttifaqı Şurasının prezidenti Şarl Mişelin 
müəyyən etdiyi Brüssel gündəliyi nəticə 
etibarilə postmüharibə dövründə region-
da davamlı sülhün, əmin-amanlığın və 
təhlükəsizlik mühitinin formalaşmasına 
xidmət edir. Belə bir görüşün keçirilməsi, 
şübhəsiz ki, olduqca müsbət hadisədir 
və regionda dayanıqlı sülhün və 
təhlükəsizlik mühitinin, sabitliyin forma-
laşması üçün atılmış mühüm addım kimi 
qiymətləndirilə bilər. Təbii ki, istənilən 
görüş əldə edilmiş razılaşmalar baxı-
mından əhəmiyyətlidir. Ancaq budəfəki 
görüşə bir neçə vacib məqamdan diqqət 
ayırmağa dəyər. 

Bu görüş Azərbaycan üçün olduqca 
məqbul məqamlarla yekunlaşıb. Brüssel 
danışıqları və onun nəticələri birmənalı 
olaraq, dövlətimizin milli maraqları-
na uyğun köklənib. Görüşün nəticəsi 
bir sıra məsələlərə görə irəliyə doğru 
daha bir addım hesab olunur. Birinci-
si, Azərbaycan Ermənistan tərəfinə 5 
baza prinsipi üzrə danışıqların apa-
rılması və razılaşmanın əldə edilməsi 
ilə bağlı təkliflər irəli sürüb. Budəfəki 
görüşdə danışıqlar məhz həmin 5 baza 
prinsipi üzrə aparılıb. Sülh sazişinin 
bağlanmasında da müzakirə olunan 
məsələlərdə həmin prinsiplər əsas 
götürülür. Bu, ilk növbədə, Ermənistanın 
Azərbaycanın ərazi bütövlüyünü tanıma-
sı ilə bağlı məsələdir. Yəni, Qarabağın 
Azərbaycanın tərkib hissəsi olması 
ilə bağlı mövqeyi nəzərə alınır. Bu 
istiqamətdə razılaşma əldə edildi. 

İndiyədək bu məsələ müzakirə 
olunurdu, amma konkret addım atılmır-
dı. İndi isə artıq hər iki ölkənin Xarici 
İşlər nazirliklərinə tapşırılıb ki, onlar 
məhz sülh sazişinin hazırlanması ilə 
bağlı işə başlasınlar. Bu, demək olar 
ki, konkret nəticədir. Bundan başqa, 
görüşdə Azərbaycan və Ermənistanın 
siyasi liderləri razılığa gəliblər ki, hər 
iki dövlətin sərhədləri müəyyən edilsin, 
onların delimitasiyası ilə bağlı birgə 
sərhəd komissiyası yaradılsın. Aprelin 
sonunadək bu komissiyanın yaradılması 
prosesi başa çatsın.

Görüş zamanı daha bir razılaşma-
nın da əldə olunduğu barədə söhbət 
açan E.Nəsirov dedi ki, bu, hər iki ölkə 
arasında nəqliyyat-kommunikasiyaların 

bərpası ilə bağlıdır: “Dəmir yolu 
xətlərinin, avtomobil yollarının tikilməsi 
ilə bağlı da razılıq əldə edilib. Bu 
məsələ ilə bağlı əvvəllər də mövqelər 
yaxın idi, indi isə konkretlik əldə olu-
nub. Razılaşmaya görə, Avropa İttifaqı 
ərazilərin minalardan təmizlənməsi, 
Birinci Qarabağ müharibəsi zamanı itkin 
düşmüş 4 minə yaxın azərbaycanlının 
taleyinin müəyyən edilməsi, onlar haq-
qında müfəssəl məlumatın verilməsi, 
onların kütləvi şəkildə dəfn olunduğu 
məzarlıqların tapılması, eyni zamanda, 
Qarabağda bərpa-yenidənqurma işləri 
ilə bağlı məsələlərdə Azərbaycana 
kömək göstərəcək”.

Aİ Şurasının prezidenti Şarl Mi-
şelin Prezident İlham Əliyev və baş 
nazir Nikol Paşinyanla ikinci üçtərəfli 
görüşündən sonra verdiyi bəyanatda hər 
iki dövlət başçılarının ölkələri arasında 
sülh sazişinə doğru sürətlə irəliləmək 
arzusunu bəyan etdiklərini qeyd edib. 
Bu məqsədlə xarici işlər nazirlərinə 
bütün zəruri məsələləri həll edəcək sülh 
müqaviləsinin hazırlanması üzərində 
işləməyin tapşırılması razılaşdırılıb. 
Sənəddə Dağlıq Qarabağ ifadəsinə, 
həmçinin ATƏT-in Minsk qrupunun 
həmsədrlik instituna istinad edilməməsi 
Azərbaycanın irəli sürdüyü baza 
prinsiplərinin qeyd-şərtsiz qəbul olunma-
sından xəbər verir.

İki ölkə arasında həllini gözləyən ən 
vacib problemlərdən biri Ermənistan 
və Azərbaycan arasında sərhədlərin 
delimitasiyası və demarkasiyası ilə 
bağlıdır. İlk dəfə Brüssel görüşündə bu 
məsələ barəsində razılaşma əldə edildi. 
Belə ki, aprel ayının sonuna qədər bu 
istiqamətdə sərhəd komissiyasının 
formalaşdırılması qərara alındı. Yəni, 

artıq ümumi sözlərdən konkret əmələ 
keçilib. Birgə komissiyanın da işi məhz 
bu istiqamətdə olacaq. Komissiyanın 
formalaşdırılması aprel ayının sonuna 
qədər başa çatmalıdır. 

 E.Nəsirov Aİ Şurası prezidenti-
nin də danışıqların yekunundan razı 
qaldığını bildirdi: “Şarl Mişel bu gö-
rüşün çox səmərəli keçdiyini bildirdi. 
Dedi ki, Cənubi Qafqazda sabitlik, 
təhlükəsizlik və inkişaf Avropa İttifaqı 
üçün olduqca mühümdür. Ona görə də 
bütün müsbət səyləri, etimadyaratma 
tədbirlərini dəstəkləməklə məşğul ol-
duqlarını diqqətə çatdırdı və bu sahədə 
böyük bir irəliləyişə nail olduqlarından 
məmnunluğunu bildirdi. Qeyd etdi ki, biz 
hamımız birlikdə sülh danışıqları üçün 
konkret prosesə başlamağa, mümkün 
sülh sazişini hazırlamağa və bu sa-
ziş üçün bütün zəruri elementləri həll 
etməyə qərar vermişik”.

Bu görüşdən sonra iki ölkə ar-
tıq öz aralarındakı problemin həllini, 
münasibətlərin qurulmasını tərəfsiz , 
birbaşa özləri danışıqlar yolu ilə həll 
edəcək.

Avropa İttifaqı Şurasının prezidenti 
bəyan etdi ki, Avropa İttifaqı iki qonşu 
ölkə arasında münasibətlərin qurulma-
sı, əməkdaşlığın təmini üçün dəstəyini 
göstərməyə hazırdır. 

E.Nəsirov sonda bu nəticələrin həm 
iki ölkə arasında, həm də regionda 
sabitliyə, sülh sazişinə və Azərbaycanın 
siyasi-diplomatik zəfərinə doğru yaxşı 
irəliləyiş olduğunu bildirdi. 

Söhbəti qələmə aldı:  
Əliqismət BƏDƏLOV,  

“Xalq qəzeti”

Bu formatda ilk üçtərəfli görüş ötən 
il – dekabrın 14-də keçirilmişdi. Nəticə 
etibarilə, Azərbaycan Prezidenti və Aİ 
Şurasının prezidenti tərəfindən Brüs-
sel sülh gündəliyi formalaşdırılmışdır. 
Əgər qarşılıqlı güvən, perspektivə 
inam və imza qədər etibar qazanmış 
sözlər olmasaydı, ötənilki 14 dekabr elə 
həmin 14 dekabrda, Brüssel Brüsseldə 
qalacaqdı. İndi isə obrazlı desək, dekabr 
aprelə, Brüssel bütün regiona daşınıb... 
Yəni Brüssel sülh gündəliyi öz işlək 
mexanizmlərini işə salmaqdadır.

Budur, 6 apreldə üçtərəfli əsasda 5 
saata yaxın davam edən görüş 14 de-
kabrın təsbiti, keçən müddətin analizi və 
bundan sonranın yol xəritəsini cızdı.

Görüşün nəticəsi olaraq Şarl Mişe-
lin verdiyi Bəyanatda təsbit edildi ki, 
Ermənistanla Azərbaycan arasında Sülh 
müqaviləsi üzrə danışıqlar başlayır. İki 
ölkənin xarici işlər nazirliklərinə uyğun 
təlimatlar verildi. Bu, məhz Azərbaycan 
Respublikasının irəli sürdüyü məlum 
5 maddəlik təklifin qəbulu və bunun 
əsasında danışıqların aparılmasını 
ifadə edir. Və sənəddə bizim üçün ən 
əsas məqam ölkəmizin ərazi bütövlüyü, 
Azərbaycanın irəli sürdüyü 5 maddədən 
ibarət təklif və bunun əsasında predmet-
li danışıqların aparılmasıdır. Tərəflərin 
sərhəd məsələləri üzrə birgə komissiya 
yaratması, birinci növbədə sərhədlərin 
delimitasiya prosesinə başlaması 
barədə razılıq əldə olunub.

Avropa İttifaqının minalardan 
təmizləmə, itkin düşmüş şəxslərin 
tapılması, eləcə də quruculuq işlərində 
Azərbaycana dəstək göstərməsi də 
razılaşmada öz əksini tapıb. Nəqliyyat-
kommunikasiya xətlərinin bərpası və 
qurulması, dəmir yolu və avtomobil yolu-
nun çəkilməsi, İqtisadi Məşvərət Şurası 
mexanizminin yaradılması qərara alınıb. 

Sənəddə “Dağlıq Qarabağ” ifadəsi və ya 
keçmişin qalığı olan ATƏT-in Minsk qru-
pu (MQ) həmsədrlik institutuna istinad 
da yoxdur. Bu, göstərir ki, Avropa İttifaqı 
44 günlük müharibədən sonra yaranmış 
yeni geosiyasi reallığı qəbul edir və 
öz mövqeyində bu reallığa əsaslanır. 
Həmçinin, münaqişə həll olunduğu-
na görə, artıq Minsk qrupu lazımsız 
təsisata çevrilib, Avropa İttifaqının 
dəstəyi ilə Ermənistan və Azərbaycan 
arasında birbaşa danışıqları nəzərdə 
tutan yeni mexanizm və format yaranıb.

Avropa İttifaqı dünyada mövcud olan 
ən böyük siyasi və iqtisadi mərkəzlərdən 
biri olaraq, qərəzsiz və bitərəfdir, 
Azərbaycan və Ermənistan tərəfindən 

etimad göstərilir. Bu nüfuzlu təşkilatın 
məqsədi, ilk növbədə, Azərbaycan–
Ermənistan münasibətlərinin normal-
laşdırılmasıdır. Son illər Azərbaycanla 
Aİ arasında münasibətlər yeni inkişaf 
səviyyəsinə çatıb. Bu qurumla enerji 
təhlükəsizliyinin təmin edilməsində 
ölkəmizin rolu daha da yüksəlib. 
Həmçinin Avropa İttifaqı Şurasının 
prezidenti Şarl Mişellə Prezident İlham 
Əliyev arasında intensiv dialoq və 
təmaslar artıb. Bunlar iki ölkə ara-
sında münasibətlərin normallaşması 
istiqamətində müvafiq mexanizmin 
formalaşması və predmetli danışıq-
lara başlanması, sülh müqaviləsi, 
sərhədlərin delimitasiyası, kommunika-
siyaların açılması kimi məsələlərin həlli 
istiqamətində əməli addımlar atılması 
üçün mühüm şərtdir.

Şarl Mişel İlham Əliyevin regional 
liderliyini nəinki qəbul edir, hətta dövlət 
başçımızla yaxın təmasları Cənubi 
Qafqaz regionunda sülh və sabitli-
yin bərqərar olmasında mühüm amil 
kimi görür. Son iki ayda Azərbaycan 
Prezidenti ilə dünya liderləri, dövlət və 
hökumət başçıları arasındakı dialoq, 
telefon danışıqları dövlət başçımızın 
dünyada böyük nüfuzunun göstəricisidir.

Bütün bunlarla bərabər, onu da 
qeyd edək ki, Ermənistan 2020-ci il 
noyabrın 10-da imzalanan üçtərəfli 
Bəyanatla üzərinə müəyyən öhdəliklər 
götürsə də, qarşıya qoyulan vəzifələri 

yerinə yetirməkdən müxtəlif bəhanələrlə 
yayınıb. Ermənistan ordusu Qarabağı 
tam tərk etməyib, hətta həmin yerlərdə 
mövqeləri möhkəmləndirmək üçün vax-
taşırı istehkamların tikintisini aparıb, yeri 
gəldikcə təxribatlar törədib. Zəngəzur 
dəhlizini Azərbaycana qarşı siyasi şantaj 
alətinə çevirməyə cəhdlər edib...

 İndi isə vəziyyət kökündən dəyişib. 
Görüşün nəticəsi olaraq Şarl Mişe-
lin verdiyi bəyanatda Ermənistanla 
Azərbaycanın sərhəd məsələləri üzrə 
birgə komissiya yaratması, ilk növbədə 
delimitasiya prosesinə başlaması 
istiqamətində razılığın əldə olunduğu 
ifadə edilir. Yəni ki, delimitasiyanın 
nəticəsi olaraq sərhəddə gərginlik 
aradan qaldırılır. Aİ-nin minalardan 
təmizləmə, itkin düşmüş şəxslərin 
tapılması, eləcə də quruculuq işlərində 
Azərbaycana dəstək göstərməsi də 
sənəddə göstərilir. Ayrıca, nəqliyyat- 
kommunikasiya xətləri də – dəmir yolu 
ilə birlikdə avtomobil yolunun çəkilməsi 
və iqtisadi məşvərət şurası mexanizmi-
nin yaradılması təsdiq olunur. Sənəddə 
“Dağlıq Qarabağ” ifadəsi və haqlı olaraq 
“keçmişin qalığı” sayılan “Minsk qrupu 

həmsədrlik institutu”na birmənalı istinad 
yoxdur. 

Aİ-nin dəstəyi ilə Ermənistan və 
Azərbaycan arasında birbaşa danı-
şıqları nəzərdə tutan yeni mexanizm, 
yeni format yaranır. Aydındır ki, bunun 
məqsədi ilk növbədə Ermənistanla 
Azərbaycan arasındakı münasibətlərin 
normallaşdırılmasıdır. Doğrudur, 
belə bir normallaşdırma bütün regi-
ona, Azərbaycana, qonşularımıza, 
dostlarımıza da lazımdır, lakin bu ilk 
növbədə Ermənistana lazımdır. Uğur-
suz dövlətin hərbi-siyasi rəhbərliyi bu 
həqiqəti nə qədər tez dərk və qəbul 
etsə, bu, ilk növbədə onların özü üçün 
faydalı olacaq. Sülh prosesini sabotaj 
etmək isə, ilk növbədə Ermənistanın 
öz dövlətçiliyinə, sabitliyinə və iqtisa-
diyyatına təsir edəcək. İndi gedişat 
elədir ki, Ermənistan öz rəhbərinin 
imzasına sayğı duysa da, duymasa da, 
Paşinyan Brüssel razılaşmasına sadiq 
qalsa da, qalmasa da, Ermənistan çox 
təsirlənəcək. Buyursunlar, ya irəli dur-
sunlar ya geri. Yerində saymaq olmaz...

Brüssel görüşü Ermənistanda təlaş 
yaratasa da, Azərbaycan Prezidentinin 
növbəti uğuru kimi başa çatdı. Dövlət 
başçımız bir daha sülh tərəfdarı, dinc 
yanaşı yaşama mövqeyində olduğunu 
beynəlxalq müstəvidə sübut etdi.

Qənirə PAŞAYEVA,  
Milli Məclisin Mədəniyyət 

Komitəsinin sədri

Uğurla başa çatan görüş

Avropa İttifaqı Şurasının prezidenti Şarl 
Mişelin təşəbbüsü ilə Azərbaycan Prezidenti 
İlham Əliyev və Ermənistanın baş naziri Nikol 
Paşinyan arasında sayca ikinci görüş keçi-
rildi. Görüşün nəticələri ilə bağlı Şarl Mişelin 
jurnalistlərə verdiyi bəyanatda aydın şəkildə 
göstərilir ki, bu tədbir irəliyə doğru atılmış 
mühüm bir addımdır. Avropa İttifaqı Şurası 
prezidentinin son bəyanatı artıq münaqişənin 
həll olunduğundan və bütün yolların ölkələrin 
ərazi bütövlüyü çərçivəsində sülh anlaşmasının 
imzalanmasına apardığından xəbər verir. Artıq 
ümidverici nəticə var və bir sıra vacib məsələlər 
üzrə konkret razılaşmalar əldə olunub.

Azərbaycan Prezidenti İlham Əliyevlə Ermənistanın 
baş naziri Nikol Paşinyanın Avropa İttifaqı Şurasının 
prezidenti Şarl Mişelin vasitəçiliyi ilə keçirilən 

görüş beynəlxalq, regional və yerli medianın gündəliyində 
özünəməxsus yer tutur. Bu, Brüssel sülh gündəliyinin 
təşəkkülü, müəyyənləşməsi və perspektiv vəd etməsi ilə sıx 
bağlıdır. 

Azərbaycanın idman şöhrəti ölkəmizin nüfuzunun artmasında önəmli rol oynayır
(əvvəli 1-ci səhifədə)

Dövlətimizin başçısı hər zaman 
çıxışlarında Azərbaycanda güləşin 
idmanın bütün növləri arasında xüsusi 
yer tutduğunu, milli idman növü olaraq 
daim diqqətdə saxlanıldığını, ölkəmizin 
bütün dövrlərdə – istər sovet, istərsə 
də müstəqillik illərində həm də güclü 
güləşçilərimizlə tanındığını diqqətə 
çatdırıb. Eyni zamanda, güləşçilərimizin 
respublikamızı müxtəlif yarışlarda 
ləyaqətlə təmsil etdiklərini, idmanın 
bu sahəsində bir çox Olimpiya, dün-
ya, Avropa çempionumuzun olduğunu 
bildirib. Prezident İlham Əliyev belə bir 
halın obyektiv səbəbdən irəli gəldiyini, 
ölkəmizdə kifayət qədər güclü güləş 
ənənələrinin indiki gənc nəsil tərəfindən 
şərəflə qorunduğunu deyib. 

Dövlətimizin başçısı böyüklər arasın-
da keçirilən çempionatda idmançılarımı-
zın da eyni fikirlə, eyni duyğu ilə yarış-
lara çıxdıqlarına və bu zaman yüksək 
məsuliyyət hissi keçirdiklərinə əminliyini 
ifadə edib. Belə bir halın isə təsadüfi 
olmadığını vurğulayan ölkə rəhbəri bunu 
cəmi 44 gün ərzində böyük tarixi qələbə 
qazanan xalqı təmsil etmək, bundan 
həm böyük qürur hissi keçirmək, həm də 
böyük məsuliyyət daşımaq kimi amillər 
şərtləndirdiyini bildirib. 

Həqiqətən, dövlətimizin başçısı-
nın dediyi kimi, idmanın inkişafı və 

idman nailiyyətləri təkcə ölkəmizi 
dünyada təbliğ etmir, gücümüzü 
göstərmir, eyni zamanda, cəmiyyətdə 
vətənpərvərlik hisslərini gücləndirir. 
Məhz vətənpərvərlik, Vətənə olan 
sədaqət, fədakarlıq Azərbaycan Ordusu-
nu Qarabağın azad olunması uğrunda 
müharibədə irəliyə apardı və parlaq 
qələbə qazandı. 

Bax, elə buna görə də dövlətimizin 
başçısının qeyd etdiyi kimi, Azərbaycan 
dövləti gənc nəslin vətənpərvərlik ruhun-
da, milli ruhda, milli dəyərlər əsasında 
tərbiyə almaları üçün üçün bütün imkan-
lardan səmərəli istifadə edir. Azərbaycan 
gəncliyi də məhz bu yöndə yetişir, 
Vətəni ləyaqətlə təmsil edir, öz əməyi, 
fədakarlığı ilə ölkəmizi gücləndirir. Məhz 
bu reallıq nəticəsində Azərbaycan ha-
zırda beynəlxalq aləmdə sürətlə inkişaf 
edən ölkə kimi tanınır, dünyada nadir 
ölkələrdəndir ki, öz taleyini özü həll edir, 
müəyyənləşdirir, öz siyasətini müstəqil 
şəkildə aparır və istər döyüş meyda-
nında, istərsə də siyasi arenada parlaq 
qələbə qazanır.

Prezident İlham Əliyev hər zaman 
idmançılarımızın sosial şəraitinin yaxşı-
laşmasını diqqət mərkəzində saxlayıb 
və onlara bu sahəyə prioritet istiqamət 
kimi yanaşılmasının dövlət siyasəti 
olduğunu bildirib, gənclərə ölkəmizi 
dünyada ləyaqətlə təmsil etmələrinin 

zəruriliyini çatdırıb. Məhz elə buna 
görə də beynəlxalq idman qurumları 
tərəfindən Azərbaycana hər zaman 
böyük rəğbətlə yanaşılıb. Bunun məntiqi 
nəticəsidir ki, respublikamızda indiyədək 
dünya səviyyəli iki tədbir–Avropa 
Oyunları və İslam Həmrəyliyi Oyunları 
keçirilib. Təkcə bu fakt, yəni bir ölkədə, 
bir şəhərdə cəmi iki il ərzində iki böyük 
tədbirin gerçəkləşdirilməsi beynəlxalq 
idman ictimaiyyətinin, federasiyaları-
nın Azərbaycana olan münasibəti kimi 
dəyərləndirilib. 

Dövlətimizin başçısı idmanın 
kütləviliyinin təmin edilməsi, bütün 
bölgələrdə mövcud infrastrukturdan 
səmərəli istifadəsinin vacibliyi, bu 
sahədə istedadlı uşaqların seçilib 
onlara qayğı, diqqət göstərilməsi, 
habelə ölkəmizdə bundan sonra real-
laşacaq beynəlxalq yarışların davamlı 
xarakter alması üçün daim müvafiq 
qurumlara tövsiyə və tapşırıqlar verib: 
“Çünki ölkəmizin həm imkanları, həm 
Azərbaycanda qonaqpərvərlik, idman 
infrastrukturunun mövcudluğu sayəsində 
biz bütün istənilən idman yarışını keçirə 
bilərik. Məsələn, Avropa Oyunlarında 5 
mindən çox idmançı iştirak edirdi və on-
ların bir çoxu qeyd edirdi ki, bu Oyunlar 
Yay Olimpiya Oyunlarının səviyyəsində 
keçirilir. Yəni, bütün bu şəraiti biz yarat-
mışıq ki, həm idmançılar dövlətimizin 

şöhrətini həmişə yüksəkliklərdə saxla-
sınlar, həm də idman kütləvi xarakter 
alsın...”.

Ölkə rəhbəri söhbət zamanı güləşin 
Azərbaycanda ən populyar, ən məşhur 
idman növü olduğunu, buna görə də 
həm məşqçilər, həm idman federasi-
yasının nümayəndələri, Gənclər və 
İdman Nazirliyi bu amili nəzərə ala-
raq sözügedən sahəyə xüsusi diqqət 
vermələrinin zəruriliyini bir daha diqqətə 
çatdırıb: “Əminəm ki, gələcək yarışlarda 
biz, əlbəttə, birinci sıralarda olacağıq. 
Gələcək yarışlara gəldikdə isə iki ildən 
sonra Yay Olimpiya Oyunları keçiriləcək. 
Vaxt az qalıb və hesab edirəm ki, nəinki 
güləş, eyni zamanda, bütün idman 
növlərində lisenziya qazanacaq idman-
çılar bu əsas yarışa indidən hazırlaşma-
lıdırlar, düzgün təlim-məşq toplanışları, 
yarışlar müəyyən edilməlidir. Əminəm ki, 
belə də olacaq və Yay Olimpiya Oyunla-
rında da biz bir daha ölkəmizin gücünü, 
idman gücünü göstərəcəyik...”.

Burada onu da xatırladaq ki, 
dövlətimizin başçısı Güləş Federasiyası-
nın fəaliyyətini daim diqqət mərkəzində 
saxlayır. Ölkə rəhbəri bir müddət 
bundan əvvəl çıxışlarının birində son 
vaxtlar Güləş Federasiyasında gedən 
proseslərin narahatlıq doğurduğunu, 
bu qurumda durğunluq hiss olunduğu-
nu, bir sözlə, adı çəkilən federasiyada 
idarəetmə mexanizminin zəiflədiyini, fak-

tiki olaraq özbaşınalıq hökm sürdüyünü 
də vurğulamışdı. Ölkə rəhbərinin bildir-
diyi kimi, əlbəttə, bu, idman nəticələrinə 
də mənfi təsir göstərmişdi. Belə bir 
xoşagəlməz meylin qarşısının alınması 
məqsədilə artıq Güləş Federasiyasının 
rəhbərliyi dəyişdirilib. Bu isə, şübhəsiz 
ki, federasiyada həm buraxılmış bütün 
nöqsanların aradan qaldırılmasını, həm 
də idmançılara lazımi şərait yaradılma-
sını şərtləndirib. Təbii ki, bu məsələdə 
dövlətimizin başçısının tövsiyə və tap-
şırıqları da qarşıya mühüm vəzifə kimi 
qoyulub. Bax, bu gün gələcəkdə güləş 
idman növündə daha böyük uğurlar əldə 
ediləcəyi, Güləş Federasiyası ilə Gənclər 
və İdman Nazirliyinin birgə fəaliyyətinin 
daha səmərəli olacağı əminliyi də bura-
dan yaranıb. 

Azərbaycan Prezidenti söhbətində 
diqqətçəkən bir məqama da toxunub. 
Dövlətimizin başçısı idmançılarımızın 
indiyədək olduğu kimi, bundan sonra da 
ölkəmizi ləyaqətlə təmsil edəcəklərinə 
əminliyini bildirib. Ölkə rəhbəri Buda-
peşt səfəri zamanı keçirilən çempio-
natın gedişatına nəzər yetirirərkən, ən 
çətin anlarda rəqibin cığallığı, nalayiq 
hərəkətləri qarşılığında idmançılarımı-
zın öz gücü ilə qaydalar çərçivəsində 
rəqibi yerinə oturda bildiklərini qürurla 
diqqətə çatdırıb: “Buna fikir verərkən 
yenə də İkinci Qarabağ müharibəsindəki 
hadisələr yadıma düşdü, o vaxt da 

mənfur düşmən döyüş meydanında 
məğlub olarkən, qaçarkən, 10 min fərari 
verərkən ən çirkin əməllərə əl atmış-
dı, ən çirkin əməllərə. Dinc insanlara 
qarşı terror əməllərinə əl atmışdır. Bizim 
şəhərlərimiz, dinc şəhərlərimiz gecə 
vaxtı ballistik raketlərlə atəşə tutuldu, 
100-dən çox dinc insan, onların arasın-
da uşaq, qadın, yaşlı insan bu namərd 
atəş nəticəsində həlak oldu. Amma 
mən o vaxt demişdim, hələ müharibə 
gedə-gedə demişdim ki, biz ermənilərin 
əməllərini heç vaxt təkrar etməyəcəyik. 
Biz düşmənə döyüş meydanında cavab 
verəcəyik. Elə cavab verəcəyik ki, onlar 
əbədi bu dərsi yadda saxlasınlar...”.

Bəli, Azərbaycan Vətən 
müharibəsində öz ləyaqətini, 
insanpərvərliyini nümayiş etdirdi. Halbuki 
xalqımızda düşmənə qarşı dərin nifrət 
hissi var idi. Çünki işğalçı tərəfindən 
ölkəmizə qarşı soyqırımı törədilmişdi, 
etnik təmizləmə siyasəti aparılmışdı və 
qisas hissinin olması təbii idi. Ancaq 
Azərbaycan düşməndən intiqamı döyüş 
meydanında aldı, savaşı müharibə 
qanunlarına uyğun həyata keçirdi, özünü 
mübarizədə ləyaqətlə apardı, düşmən 
tərəfində mülki əhali arasında itkilər 30-
dan da az oldu. 

Vaqif BAYRAMOV,  
“Xalq qəzeti”

